
Саха норуотун прикладной искусствота кэлин сылларга биллэрдик сайынна. 

Норуот уран тарбахтаах маастардарын оҥоһуктара киэҥ сиргэ биллэллэр, дьон-сэргэ 

интэриэһин, болҕомтотун тардаллар, киһини сөхтөрөллөр. Бу искусство сүппэккэ-оспокко 

көлүөнэттэн көлүөнэҕэ бэриллэн иһэригэр кыһаллабыт. 

Норуоппут прикладной искусствотын сүүһүнэн сылларга сүүмэрдэнэн, чочуллан 

кэлбит, бириэмэҕэ бэриммэт, уларыйбат өттө, саха омук культуратын биир сүрүн төрдө 

оһуор буолар.  

Саха оһуора ханнык да атын омуктар оҥоһуктарыгар маарыннаабат, туспа 

көрүҥнээхтэр. Онон билиҥҥи үйэҕэ традиционнай искусство туспа салаата буолаллар. 

Саха оһуордара сүрүннээн биэс салааҕа хайытыллаллар: 

1. Таҥастар, атын сымнаҕас матырыйаалтан оҥоһуктар киэргэллэрэ. 

2. Маска уонна муоска быһан оҥоруу. 

3. Көмүскэ уонна тимиргэ быһан уонна таптайан оҥоруу. 

4. Туоска быһан уонна тигэн оҥоруу. 

5. Туойга баттаан оҥоруу. 

Оһуору, араас традиционнай оҥоһуктары сыыһа-халты туттуу түмүгэр буккуур 

тахсар. Онон оһуордары оҕоҕо билиһиннэриигэ, үөрэтиигэ болҕомтолоохтук 

сыһыаннаһан, сөп хайысханы туһаныахха наада. 

Федеральнай үөрэх стандарта сахалыы оҕо тэрилтэлэригэр  «Тосхол» саҥа кэрдиис 

кэмҥэ» диэн методическай босуобуйаҕа тирэҕирэн киллэриллэр. Онно маннык суруллар:  

«Этнокултуурунай үөрэхтээһин, ол аата омук тылын, култууратын үгэһин, сиэрин-

туомун ыччакка тиэрдии оскуолаҕа киириэн иннинээҕи саастаах оҕону иитии-үөрэтии 

сүрүн бириинциптэриттэн (ирдэбиллэриттэн) биирдэстэрэ буолар. 

            Этнокултуурунай үөрэхтээһин оҕо норуотун култууратыгар олоҕурбут, төрөөбүт 

тылынан иитиллэр,атын омуктары кытта тэҥҥэ сылдьан сайдар үөрэх эйгэтин ситимэ 

буолар. 

Этнокултуурунай үөрэхтээһини маннык сүрүн хайысхаларга олоҕуран ыытыллар: 

- материальнай (олох-дьаһах) култуура – дьон олохтоох сирдэрэ, дьиэ-уот тутуута, 

туттар тэрил,иһит-хомуос,таҥас-сап,киэргэл,төрүтдьарык,прикладной искусство,о.а. 

- духовнай култуура - үгэстэр, сиэр-туом (обряд), бырааһынньыктар, төрөөбүт тыл, 

норуот тылынан уус-уран айымньылара, оонньуулар, үҥкүү, норуот кэһиллибэт тутта-

хапта сылдьыы быраабылалара: майгы-сигили сыаннастара,бодоруһуусиэрэ,о.а. 

- эти-сиини эрчийии,чэгиэн-чэбдик буолуу,бэйэни харыстаныы култуурата» [2, 5]. 

Оскуола иннинээҕи саастаах оҕо маннык сахалыы орнаменнары билиэхтээх: 

 3-4 саастаахтар."Быа ойуу","Туоһахта ойуу","Күн ойуу","От ойуу","Тараах 

ойуу","Тиис ойуу". 

 3-5 саастаахтар. "Хабарҕа ойуу", "Тыҥырах ойуу", "Тыал ойуу", "Илим ойуу", 

"Ураһа ойуу", "Таҥалай ойуу","Сибэкки ойуу"(ньыма).  

 3-6 саастахтар. "Саахымат ойуу", "Тыҥырах ойуу", "Биэ эмиийэ", "Сүрэх ойуу", 

"Туйах ойуу", "Сибэкки ойуу","Тоноҕос ойуу","Сарбынньах ойуу","Эриллэҕэс 

ойуу","Көҕүөр ойуу" [2, 41]. 

Мин бу суруйар ыстатыйабар 4-5 саастаах оҕолорго аттаран сыһыарыы 

(аппликация) дьарыктарыгар сахалыы оһуордары туһаныы холобурдарын биэрэбин. 

Кыра оҕо тугу барытын оонньуу көмөтүнэн ылынар. Оонньуута суох дьарык кини 

болҕомтотун кыайан тардыбат, оҕону түргэнник сылатар. Ол иһин аттаран оҥоруу 

дьарыктара оонньууга тирэҕирэн ыытыллыылара, түмүгэр уопсай оонньууга 



кубулуйуулара көдьүүстээх. Оонньуу кэмигэр оҕо түргэнник өйдүүр, чэпчэкитик ылынар, 

онон дьарык сыала туоларыгар толору кыах үөскүүр. 

«Кыракый  ытчааммытыгар саахымат көбүөр оҥоробут» дьарыгы холобур 

аҕалыым. 

Сыала: Кыптыыйы сөпкө тутан квадраттары кырыйыы, өҥнөрү таба дьүөрэлээн 

саахымат көбүөрү аттаран сыһыарыы. Аһыныгас санааны иитии. 

Туттуллар матырыйаала: улахан (9×9) квадрат 1 устуука, кыра (3×3) 5 устуука 

квадраттар, оҕо ахсын кумааҕыттан кырыллыбыт ытчааннар. 

Көбүөрү аттарыы ньымата: бастаан улахан квадрат 4 муннуктарыгар тэҥнии тутан 

кыра 4 квадраттары сыһыартыыбыт, онтон 1 ордубут квадраты саамай ортотугар 

сыһыарабыт. Итинник көбүөр боростуой тутула 5 тэҥ квадраттары аттарыыттан тахсар. 

Бу көбүөрү оҥорторууга таба түүтүн өҥүн туһаныахха сөп: маҥан-кугас.  

Сахалар дуобат, саахымат оһуордары таҥастан, тирииттэн, түүттэн аттаран 

оҥорууга тутталлар. Бу оһуордар квадраттар уонна үс муннуктар өҥнөрүнэн дьүөрэлэһэн 

кэккэлээһиннэриттэн тахсаллар. 

Ханнык баҕар норуот ойуулуур-дьүһүннүүр искусствотыгар туттуллар оһуобай 

өҥнөрдөөх буолар. Сахалар от-мас, отон, күн, буор өҥнөрүн дьүөрэлээн тутталлар. Бу 

ураты суолтаҕа оҕо болҕомтотун тардар наадалаах дии саныыбын. 

Ордук үчүгэйдик өҥнөр дьүөрэлэһиилэрэ геометрическай фигуралартан турар 

саахымат, дуобат оһуордарга бэриллэллэр. 

Ойуулуур-дьүһүннүүр үлэни маннык бэрээдэгинэн оҥорооччубун: 

а) искусство биир көрүҥүн оҥорууга 2-3 дьарыгы анааһын; 

б) биир ис хоһоонноох үлэни тус-туспа бэйэлэрин чаастарын оҥорбуттарын кэннэ, 

олору холбоон, хас да буолан бииргэ толорбут коллективнай үлэни таһаарыы.  

Оһуордары аттарыыга оҕолорго биэрэр илиистэрбинэн этэрбэс, суумка, үтүлүк, 

сон, халадаай ырбаахы, чороон, бастыҥа быһыылаах барыаллар буолаллар. Оҕолорго бу 

оҥоһуктар дьиҥнээх көстүүлэрин көрдөрөр, ханнык матырыйаалтан оҥоһуллубуттарын 

биллэрэр олус суолталаах. «Мастарыскыай үлэһиттэрэ буолуу» 

Уһуйаан иһигэр «Сахалыы муннук», «Центр творчества» бөлөх аайы бааллар. Бу 

муннуктарга Дьокуускайдааҕы «Сардаана» фабрика оҥоһуктара, иитээччи бэйэтэ оҥорбут 

эбэтэр атын дьоҥҥо оҥорторбут экспонаттара тураллар, кэмиттэн кэмигэр уларыйа турар 

быыстапка тэриллэр. Муннук тэрээһинигэр уран тарбахтаах төрөппүттэрбит күүс-көмө 

буолаллар. Маастары кытта анал көрсүһүү тэрилиннэҕинэ,  кини үлэлэрэ киэҥ сиргэ 

ууруллаллар. Оҕолору кытары олохтоох  музейга, култуура эстафетатын быыстапкатыгар 

сылдьан,  норуот маастардарын, олохтоох уустар, иистэнньэҥнэр үлэлэрин көрөбүт. 

Дьарыктарга көрдөрөргө төрөппүттэр, бэйэбит үлэһиттэрбит үлэлэрин уларсан туһанабыт.  

Кыргыттарга аналлаах «Куукулаларбытыгар кыраһыабай бастыҥалары 

оҥортуубут» дьарыгы кытта билсиэҕиҥ. Кыргыттарга көрдөрөргө оҕуруораларынан 

киэргэтиллибит дьиҥнээх бастыҥа туһаныллар. Үлэлииргэ хас оҕо ахсын фетртан бастыҥа 

барыаллара бэлэмнэниллэллэр, баайарга сөптөөх быалаах буолаллар. Үлэлээһин ньымата: 

квадраттар муннуктарын дугалыы сурааһынынан кырыйан, төгүрүктэри таһаарыы.  Ол 

кэнниттэн 2 араас өҥнөөх төгүрүктэри барыалга аттаран уураллар, онтон сыһыараллар. 

Үлэҕэ ПВА-МБ (универсальный) эбэтэр ПВА-М (супер) килиэйдэр туттуллаллар. 

Көннөрү бытовой ПВА килиэйи туһаныахха сөп гынан баран, кини фетрга 

таммалаатаҕына араҥас бээтинэ хаалларар. 

Иитээччи: «Куукулаларбыт бырааһынньыкка кэтиэхпит диэн бастыҥа 

оҥостуохтарын баҕараллар да, сатаабаттар эбит, кинилэр «көмөлөһүҥ» диэн 

көрдөһөллөр» - диэн үлэҕэ ыҥыртыыр. Оҕолор куукулаларга көмөлөһөн, бастыҥалары 

оһуордууллар, дьарык бүтэригэр бастыҥаларын куукулаларыгар баайаллар, салгыы 

оонньуур муннуктарыгар «бырааһынньыкка» илдьэ бараллар.  

Итинник үлэлиир ньыманан уолаттарга «Аҕам кура» диэн дьарык ыытыллар. 

Матырыйаала: хара, сиэрэй өҥнөөх фетр. Сыһыарыы  бэрээдэгэ: квадрат, төгүрүк, 



квадрат, төрүрүк. Дьарык саҕаланыытыгар эбэтэр бэлэмнэнэр үлэҕэ дьиҥнээх куру көрүү 

ыытыллар. 

Билигин илиинэн үлэҕэ туһаныллар араас үчүгэй матырыйаал элбэх. А4 

кээмэйдээх, сымнаҕас фетр араас өҥнөрө атыыга баар буолааччылар. Ону таһынан, «Фетр 

цветной самоклеящийся: набор для творчества» диэн баар, ону да туһаныахха син. Урут 

өҥнөөх хордуон уонна өҥнөөх кумааҕы эрэ баар этэ, була сатаан араас өннөөх таҥаһы, 

чэй көмүһүн, кэмпиэт суутун туһанарбыт. 

«Аҕабар кур оҥоробун», «Аҕам этэрбэһигэр билэ», «Ийэм этэрбэһигэр билэ», 

«Ийэбэр суумка бэлэхтиэм» диэн дьарыктары аҕалар, ийэлэр күннэрин иннинэ 

оҥортооччубун,  оччоҕо бырааһынньыктарга оҕолор бэлэхтэрин аҕаларыгар, ийэлэригэр 

туттараллар. Биллэн турар, үлэ дьиҥнээх кур, этэрбэс кээмэйдэриттэн кыра, чугас киһиэхэ 

таптал бэлиэтэ буолар. Үлэлэргэ саахымат ойуу, сүрэх ойуу, сибэкки ойуу о.д.а. оһуору 

туһаныллар. 

«Хабарҕа ойуу», «Тыҥырах ойуу», «Тыал ойуу», «Илим ойуу» диэн оһуордары  

билиһиннэриини чорооҥҥо, кытыйаҕа хайдах быһан оҥорбуттарын оҕолорго сиһилии 

көрдөрүүттэн саҕалыыбыт. Бу оһуору сахалар мастан, муостан оҥоһуктарга оҥороллор. 

Оһуор синньигэс сурааһыннартан турар, онон аттаран оҥорууга табыгаһа суоҕун иһин, 

киистэнэн, харандааһынан, чүмэчинэн бүрүллүбүт кумааҕыны сытыы маһынан, спицанан 

тырыыппайдааһын үлэлэргэ туттуллар.  

Аттарыы дьарыктарыгар сахалыы оһуору билиһиннэрииттэн ураты геометрическай 

быһыыттан (төгүрүктэн, квадраттан, үс муннуктан) оһуор оҥоруу ирдэниитин сахалыы 

тиэмэни кытта сибээстиэххэ сөп. 

Үс муннуктартан турар мастан оҥоһуктарга туһаныллар оһуору аттаран 

сыһыартарыллар. Көнө муннуктары аттаран таҥаска туттуллар маннык оһуору 

оҥорторуллар. 

Саха ыала киирбит ыалдьыты сылаас чэй иһэрдэн ыытар үгэстээх. Оҕолорго 

«Ыыалдьыты баахыланан күндүлүөм» диэн ааттаах дьарыктаныыны ыытыахха сөп. 

Оҕолор араҥас өҥнөөх квадраттары кырыйаллар, кугас өҥнөөх харандааһынан баахыла 

ойуутун үтүктэн килиэккэ ойуу оҥороллор. Бу баахылалары төгүрүк кумааҕы тэриэлкэҕэ 

сыһыараллар. 

«Эбээ алаадьыта» диэн дьарыкка төгүрүк, ньолбоҕор быһыылаах алаадьылары 

кырыйан сыһыараллар.  

4-5 сааһыгар оҕо көрөр, истэр дьоҕура биллэ сайдар, кини көрөн эттик быһыытын 

билэр, өҥнөр араастарын наардыыр буолар. Ол иһин оҕо бу дьарыктарга интэриэһэ 

улаатар, сыһыарар дьоҕура сайдар, кыптыыйы сөпкө тутан бэйэтэ кырыйарга үөрэнэр, ол 

онтон оҕо ордук үөрэр, дуоһуйар. 

Сыллааҕы үөрэппити түмүктүүр дьарыктаныы оҥорон олохтоох маастары ыҥыран, 

онно кини үлэлэрин быыстапкатын тэрийэн ыытар тоҕоостоох. 

Саха оҕото бэйэтин норуотун ойуулуур-дьүһүннүүр искусствотын билиэхтээх, 

онно кыра эрдэҕиттэн убанан, кинини этигэр-хааныгар иҥэринэн улаатыахтаах. Кэлин 

бэйэтэ дьиэтигэр-уотугар туттунар тупсаҕай мал-сал, иһит-хомуос оҥостуо, сахалыы 

киэргэллээх таҥаһы тиктэн  таҥныа. Дьоҕурдаах оҕо көһүннэҕинэ маастардар оҥорор 

ньымаларын, оһуордарын- дьарҕааларын эбии үөрэтэн, инникитин бэйэтэ үлэ-хамнас 

оҥостон, айар, оҥорор буола үүнэригэр кыах үөскүүр.  

Саха норуотун уран тарбахтаахтарын оҥоһуктара оҕолорго төрөөбүт дойдуга 

тапталы үөскэтэллэр, оҕону кэрэҕэ, үтүөҕэ угуйаллар, оҕо киһи үлэтин сыаналыыр, 

убаастыыр буоларыгар, бэйэтин омугунан киэн тутта улаатарыгар холобур буолаллар. 

Онуоха аттаран сыһыарыы дьарыктара биир улахан оруолу ылаллар. Бу 

дьарыктаныыларга бастакы олук ууруллар.    

